
Annotatsiya. Ushbu maqolada agrasanoat majmuasi (ASM)da investisiyalardan foydalanish samaradorligini oshirish 
hamda oziq-ovqat xavfsizligini ta’minlash va mustahkamlash masalalari kompleks ilmiy tahlil asosida o‘rganilgan. Oziq-
ovqat xavfsizligi milliy xavfsizlikning ajralmas tarkibiy qismi sifatida ko‘rib chiqilib, uni ta’minlashda agrar sektordagi inves-
tisiyalarning tutgan o‘rni nazariy jihatdan asoslab berilgan. Maqolada investisiya jarayonlarini optimallashtirish, zamonaviy 
texnologiyalarni joriy etish va davlat-xususiy hamkorlik mexanizmlarini takomillashtirish orqali oziq-ovqat xavfsizligini 
mustahkamlash yo‘nalishlari ko‘rsatib o‘tilgan.

Kalit so‘zlar: agrasanoat majmuasi, investisiya samaradorligi, oziq-ovqat xavfsizligi, davlat-xususiy sherikchilik, agrar 
siyosat, qishloq xo‘jaligi, oziq-ovqat ta’minoti.

Аннотация. В данной статье на основе комплексного научного анализа исследованы вопросы повышения 
эффективности использования инвестиций в агропромышленном комплексе (АПК), а также обеспечения 
и укрепления продовольственной безопасности. Продовольственная безопасность рассматривается как 
неотъемлемая составляющая национальной безопасности, а роль инвестиций в аграрный сектор в её обеспечении 
обоснована с теоретической точки зрения. В статье определены направления укрепления продовольственной 
безопасности посредством оптимизации инвестиционных процессов, внедрения современных технологий и 
совершенствования механизмов государственно-частного партнёрства.

Ключевые слова: агропромышленный комплекс, эффективность инвестиций, продовольственная безопасность, 
государственно-частное партнёрство, аграрная политика, сельское хозяйство, продовольственное обеспечение.

Abstract. This article examines the issues of improving the efficiency of investment utilization in the agro-industrial com-
plex (AIC) and ensuring and strengthening food security through a comprehensive scientific analysis. Food security is 
considered an integral component of national security, and the role of investments in the agricultural sector in ensuring 
food security is theoretically substantiated. The article identifies key directions for strengthening food security through the 
optimization of investment processes, the introduction of modern technologies, and the improvement of public-private 
partnership mechanisms.

Keywords: agro-industrial complex, investment efficiency, food security, public-private partnership, agricultural policy, 
agriculture, food supply.

K I R I S H
Keyingi yillarda turli obyektiv va subyektiv sabablarga ko‘ra jahon miqyosida oziq-ovqat xavfsizligi 

masalasi tobora dolzarb ahamiyat kasb etib bormoqda. Aholi sonining o‘sishi, iqlim o‘zgarishlari, global ta’minot 
zanjirlarining beqarorligi va geosiyosiy keskinliklar fonida dunyo davlatlari oldida oziq-ovqat resurslarini 
barqaror ta’minlash muammosi yanada jiddiylashmoqda. Birlashgan Millatlar Tashkiloti (BMT)ning Oziq-ovqat 
va qishloq xo‘jaligi tashkiloti (FAO) ta’rifiga ko‘ra, oziq-ovqat xavfsizligi deganda barcha odamlar uchun doim 
jismoniy hamda iqtisodiy jihatdan yetarli, xavfsiz va to‘laqonli oziq-ovqatga erishish imkoniyati tushuniladi [1]. 
Shu ma’noda, oziq-ovqat xavfsizligini ta’minlash shunchaki qishloq xo‘jaligi sohasi doirasidagi masala bo‘lib 
qolmay, balki davlat boshqaruvi, iqtisodiy siyosat va milliy xavfsizlikning muhim strategik yo‘nalishiga aylanib 

bormoqda.
Agrasanoat majmuasi (ASM) oziq-ovqat xavfsizligini ta’minlashning asosiy poydevori hisoblanadi. Bu 

majmua nafaqat qishloq xo‘jaligi ishlab chiqarishi bilan bir qatorda, oziq-ovqatni qayta ishlash sanoatini, 
mahsulotlarni saqlash, tashish va sotish infratuzilmasini ham o‘z ichiga oluvchi murakkab tizimni tashkil etadi. 
Agrosanoat majmuasiga unga kiruvchi tarmoq va sohalarga ishlab chiqarish vositalari ishlab chiqaruvchi 
va yetkazib beruvchi tarmoq va sohalar ham kiradi. Bulardan ko‘rinib turibdiki, O‘zbekiston Respublikasi 
iqtisodiyotida agrosanoat majmuasi salmoqli o‘ringa ega. Shu sababli ASMda investisiyalardan foydalanish 
samaradorligini oshirish masalasi bevosita oziq-ovqat xavfsizligini ta’minlash imkoniyatlari bilan uzviy bog‘liqdir.

Investisiyalar hajmi va sifati qishloq xo‘jaligi mahsuldorligiga, texnologik yangilanish sur’atiga, oziq-ovqat 
mahsulotlari raqobatbardoshligiga va pirovardida mamlakatning oziq-ovqat mustaqilligiga to‘g‘ridan-to‘g‘ri ta’sir 
ko‘rsatadi [2]. Shu nuqtai nazardan, ushbu ikki masalani birgalikda o‘rganish va ularning o‘zaro aloqadorligini 
ilmiy jihatdan tahlil etish katta nazariy va amaliy ahamiyat kasb etadi.

T A D Q I Q O T  M E T O D O L O G I YA S I
Ushbu tadqiqotni amalga oshirishda iqtisodiy fanlar metodologiyasining bir qator usullari qo‘llanilgan. 

Tadqiqotning nazariy asosini iqtisodiy tahlil, tizimli yondashuv va mantiqiy umumlashtirish usullari tashkil etadi. 
Investisiya samaradorligi va oziq-ovqat xavfsizligi o‘rtasidagi munosabatlarni o‘rganishda iqtisodiy kategoriyalar 
va tushunchalarning o‘zaro aloqadorligini tahlil qiluvchi dialektik usuldan foydalanilgan.

M A V Z U G A  O I D  A D A B I Y O T L A R  S H A R H I
O‘zbekiston Respublikasida so‘nggi yillarda amalga oshirilgan iqtisodiy islohotlar, ayniqsa, agrar sektorda 

olib borilgan tarkibiy o‘zgarishlar ASMda investisiya muhitini yaxshilash va oziq-ovqat xavfsizligini mustahkamlash 
bo‘yicha ulkan imkoniyatlarni yaratib berdi. O‘zbekiston Respublikasi Prezidentining “O‘zbekiston Respublikasi 
qishloq xo‘jaligini rivojlantirishning 2020–2030-yillarga mo‘ljallangan strategiyasini tasdiqlash to‘g‘risida”gi 
farmoni agrar sektorda investisiyalarni kengaytirish, irrigatsiya infratuzilmasini modernizatsiya qilish, fermer 
va dehqon xo‘jaliklarini moliyaviy jihatdan qo‘llab-quvvatlash hamda oziq-ovqat eksportini oshirish bo‘yicha 
aniq maqsad va vazifalarni belgilab bergan [3]. Biroq mazkur sohada nazariy izlanishlar va amaliy tavsiyalarni 
yanada chuqurlashtirish hamda ASMdagi investisiyalar samaradorligini oshirishning yangi mexanizmlarini 
ishlab chiqish zarurati hamon saqlanib qolmoqda.

Shuningdek, solishtirma tahlil metodi yordamida turli mamlakatlar va mintaqalardagi agrar investisiya 
tajribalari hamda oziq-ovqat xavfsizligini ta’minlash bo‘yicha davlat siyosati modellari o‘rganildi [4]. Qiyosiy-
huquqiy tahlil usulidan ham foydalanilgan bo‘lib, ushbu usul doirasida O‘zbekiston Respublikasining agrar 
sohaga oid qonunchiligi va oziq-ovqat xavfsizligini tartibga soluvchi normativ-huquqiy hujjatlar o‘rganildi. 
Tadqiqotda monografik usuldan ham keng foydalanilgan: ASM va oziq-ovqat xavfsizligi sohasida chet el 
va mahalliy olimlar tomonidan yozilgan ilmiy asarlar, darsliklar, maqolalar hamda hisobotlar tahlil qilingan. 
Xususan, Ye. Strekova, R. Kadirov, M. Tursunov, shuningdek, FAO, IFAD va Jahon banki tomonidan nashr 
etilgan analitik materiallar manba sifatida ishlatilgan [5; 6]. Induktiv va deduktiv usullar yordamida umumdan 
xususiyga va xususiydan umumiyga yo‘nalishda xulosalar chiqarilgan. Barcha ishlatilgan usullar bir-birini 
to‘ldirib, tadqiqotga komplekslik, ketma-ketlik hamda ilmiylik xususiyatlarini baxsh etgan.

T A H L I L  V A  N A T I J A L A R
Agrasanoat majmuasida investisiyalardan foydalanish samaradorligini oshirishning ilmiy-nazariy asoslarini 

tahlil qilish shuni ko‘rsatadiki, investisiyalar nafaqat ishlab chiqarish hajmini ko‘paytirishga, balki agrar sektorning 
sifat jihatidan yangilanishiga ham xizmat qiladi. Jumladan, agrosanoat majmuasiga kiruvchi tarmoq va 
sohalarning moddiy-texnika bazasini mustahkamlash, majmuaning infratuzilmasini kengaytirish va zamonaviy 
texnikalar bilan ta’minlash, ishlab chiqarish quvvatlarini oshirish kabi masalalar aynan investisiyalar mavjudligi 
va yetarliligi bilan bog‘liq. Agrosanoat majmuasida samarali tarkibiy o‘zgarishlar va islohotlarni amalga oshirish 
ham investisiyalar bilan bog‘liq. Investisiyalarning mavjudligi masalaning bir tomoni bo‘lsa, ulardan samarali 
foydalanishni tashkil etish uning ikkinchi, bizning fikrimizcha, muhimroq tomoni hisoblanadi. Ya’ni mavjud 
investisiyalarni to‘g‘ri, bozor iqtisodiyoti talablari asosida taqsimlash o‘ta muhim masala hisoblanadi. Ana shu 
taqsimlangan investisiyalarning ishlab chiqarish jarayonida bevosita samaradorligini ta’minlash esa undan-da 
muhim masala hisoblanadi.

Samaradorlik tushunchasi iqtisodiy fanda turlicha talqin etilgan bo‘lib, agrar kontekstda u sarflangan 
investisiya resurslariga nisbatan olingan iqtisodiy va ijtimoiy natijalar nisbati sifatida ifodalanadi [7]. 

Investisiyalardan foydalanish samaradorligining uchta asosiy ko‘rsatkichi mavjud. Investisiyalardan 
foydalanish samaradorligining birinchi ko‘rsatkichi — ishlab chiqarish samaradorligi (mehnat unumdorligi va 
yerdan foydalanish ko‘rsatkichlari)dir. Ikkinchi guruh ko‘rsatkichlari taqsimlash samaradorligi (resurslarning 
eng yuqori samarali yo‘nalishga yo‘naltirilishi) deb atalib, uni aniqlash orqali subyektlarning samarali iqtisodiy 
qarorlar qabul qilish imkoniyati kengayadi. Uchinchi guruh ko‘rsatkichlariga dinamik samaradorlik (uzoq 
muddatli texnologik o‘sish va innovatsiyalar) kiradi. Ushbu uch guruh ko‘rsatkichlar bir-biri bilan chambarchas 
bog‘liq bo‘lib, birining rivojlanishi ikkinchisining o‘sishini rag‘batlantiradi. Shuning uchun ASMga yo‘naltirilgan 
investisiyalarning samaradorligini baholashda ushbu ko‘rsatkichlar majmuini hisobga olgan holda yaxlit 
yondashuv zarur hisoblanadi.

Oziq-ovqat xavfsizligining zamonaviy konsepsiyasi BMTning Oziq-ovqat va qishloq xo‘jaligi tashkiloti fikriga 
ko‘ra, to‘rtta asosiy ustun — mavjudlik (availability), foydalanish imkoniyati (access), foydalanish (utilization) 
va barqarorlik (stability) atrofida qurilgan bo‘lib, ular bir-biri bilan uzviy bog‘liqdir [1]. ASMga yo‘naltirilgan 
investisiyalar ushbu to‘rt ustunning har biriga bevosita ta’sir ko‘rsatadi.

Birinchidan, qishloq xo‘jaligi ishlab chiqarishini modernizatsiya qilishga yo‘naltirilgan investisiyalar oziq-
ovqat mahsulotlarining fizik mavjudligini ta’minlaydi: zamonaviy texnologiyalar, seleksiya yutuqlari va irrigatsiya 
tizimlari hosildorlikni sezilarli darajada oshiradi.

Ikkinchidan, qayta ishlash sanoatiga, saqlash va tashish infratuzilmasiga qilingan qo‘yilmalar oziq-ovqat 
mahsulotlari narxini pasaytirish orqali aholining xarid qobiliyatidan qat’i nazar, oziq-ovqatdan foydalanish 
imkoniyatini kengaytiradi.

Uchinchidan, oziq-ovqat xavfsizligining barqarorlik ustunini ta’minlash uchun agrar sektordagi investisiyalar 
mavsumiy va iqlimiy omillarga bog‘liqlikni kamaytiruvchi, xavf-xatarlarni boshqarish tizimlarini mustahkamlovchi 
yo‘nalishlarda amalga oshirilishi lozim [8].

ASMda investisiyalar samaradorligini oshirish bo‘yicha tadqiqot natijalari shuni ko‘rsatadiki, 
investisiyalarning tarkibi va yo‘nalishi ularning hajmi kabi muhim rol o‘ynaydi. Xususan, tadqiqotlar agrar 
sektorda innovatsiyalar va ilmiy-texnik taraqqiyotga yo‘naltirilgan investisiyalar an’anaviy kapital qo‘yilmalarga 
nisbatan uzoq muddatda ancha yuqori qaytim berishi mumkinligini tasdiqlaydi. Raqamli texnologiyalar, 
precision farming (aniq dehqonchilik), suv tejovchi irrigatsiya tizimlari va biotexnologiyalarga qilingan 
qo‘yilmalar ASMning umumiy samaradorligini oshirishning eng istiqbolli yo‘nalishi hisoblanadi [9]. Bundan 
tashqari, qishloq xo‘jaligi kooperatsiyasi va klaster tizimiga qilingan investisiyalar kichik fermer xo‘jaliklarining 
bozorga kirish imkoniyatlarini kengaytiradi, ularning moliyaviy barqarorligini ta’minlaydi va shu orqali oziq-ovqat 
xavfsizligining ijtimoiy jihatlarini mustahkamlaydi. Davlat-xususiy sherikchilik (DXSh) mexanizmlari esa xususiy 
investorlarni yuqori xavfli, ammo ijtimoiy ahamiyati katta bo‘lgan agrar loyihalarni moliyalashtirishga jalb etish 
uchun samarali vosita bo‘lib xizmat qiladi.

ASMda investisiyalar samaradorligini oshirish va oziq-ovqat xavfsizligini mustahkamlash masalalariga 
bag‘ishlangan xorijiy tadqiqotlar tahlili shuni ko‘rsatadiki, bu ikki sohaning o‘zaro ta’siri nafaqat iqtisodiy, balki 
ijtimoiy, ekologik va siyosiy jihatlarni ham qamrab oladi. Yevropa Ittifoqi mamlakatlarida amalga oshirilgan 
islohotlar tajribasi agrar sektordagi investisiya siyosatining muvaffaqiyati ko‘p jihatdan davlat tomonidan 
yaratilgan institutsional muhitga, ayniqsa, qishloq xo‘jaligi subsidiyalari, kafolatlangan narxlar va kreditlash 
siyosatiga bog‘liqligini ko‘rsatdi [4]. Xitoy tajribasi esa ko‘lamli agrar infratuzilma investisiyalari — ayniqsa, 
irrigatsiya, yo‘l qurilishi va omborxona tizimlarini rivojlantirish oziq-ovqat xavfsizligini ta’minlashda hal qiluvchi 
rol o‘ynashini tasdiqlaydi. Hindiston misolida esa agrar sektordagi texnologik investisiyalar “yashil inqilob” 
tamoyilida yirik natijalar berib, bu mamlakat oziq-ovqat importchisidan eksportchisiga aylanishiga zamin 
yaratganini ko‘rish mumkin [5].

Xorijiy tajribalarni o‘rganish asosida mamlakatimiz iqtisodiyoti, jumladan, agrosanoat majmuasi uchun bir 
qator quyidagi muhim xulosalar chiqarish mumkin deb hisoblaymiz.

Birinchidan, O‘zbekiston sharoitida ASMga yo‘naltirilgan investisiyalar samaradorligini oshirishning 
ustuvor yo‘nalishi sifatida irrigatsiya va suv xo‘jaligi infratuzilmasini modernizatsiya qilish, agrar sektorda 
raqamlashtirish va “aqlli qishloq xo‘jaligi” texnologiyalarini joriy etish, urug‘chilik va chorva mollari seleksiyasini 
rivojlantirish hamda ekin maydonlaridan foydalanish samaradorligini oshirish belgilanishi lozim.

Ikkinchidan, kichik va o‘rta fermer xo‘jaliklariga mo‘ljallangan maxsus moliyaviy vositalar — kafolatlangan 
kreditlar, agrar sug‘urta va grant mexanizmlari ularning investisiyaviy faolligini oshirishga xizmat qiladi.

Uchinchidan, oziq-ovqat xavfsizligini ta’minlashda faqat ishlab chiqarishni ko‘paytirishga emas, balki 
yo‘qotishlarni kamaytiruvchi saqlash va qayta ishlash quvvatlarini rivojlantirishga ham alohida e’tibor qaratish 
zarur, zero mamlakatimizdagi hosil yo‘qotishlari samarali infratuzilmaning yo‘qligi bilan uzviy bog‘liq [6].

To‘rtinchidan, ASMdagi investisiyalarning samaradorligini oshirishda ilm-fan va ishlab chiqarish 
integratsiyasini kuchaytirish, agrar-innovatsion klasterlarni shakllantirish va universitetlar, ilmiy markazlar bilan 
xo‘jalik subyektlari o‘rtasida hamkorlikni rivojlantirish muhim ahamiyat kasb etadi.

Oziq-ovqat xavfsizligini mustahkamlash masalasida esa uning ikki asosiy jihatini — ta’minot barqarorligini 

va qulaylik (affordability) omilini birgalikda ko‘rib chiqish zarur. Agar investisiyalar faqat ishlab chiqarish hajmini 
oshirishga qaratilsa, lekin mahsulotlar narxi quyi daromadli aholi qatlamlari uchun qo‘lga kiritib bo‘lmas darajada 
qolsa, oziq-ovqat xavfsizligi to‘liq ta’minlanmagan hisoblanadi [7]. Shuning uchun ASM investisiyalari siyosati 
har doim ijtimoiy yo‘naltirilgan bo‘lishi, ya’ni narxlar barqarorligi mexanizmlari bilan birga amalga oshirilishi 
lozim. Shuningdek, mintaqaviy muvozanat ham muhim omil hisoblanadi: poytaxt va yirik shaharlar bilan 
qiyoslaganda, qishloq hududlaridagi aholi oziq-ovqat narxlari va sifatiga nisbatan zaifroq bo‘ladi, binobarin, 
qishloq hududlariga mo‘ljallangan agrar investisiyalar siyosatini shakllantirish ijtimoiy adolat tamoyilini ham o‘z 
ichiga olishi kerak [10].

O‘zbekiston Respublikasi Milliy statistika qo‘mitasining rasmiy ma’lumotlari ASMda asosiy kapitalga 
yo‘naltirilgan investisiyalar dinamikasini kuzatish va tegishli xulosalar chiqarish imkonini beradi. Quyidagi 
jadvalda qishloq xo‘jaligi tarmog‘iga yo‘naltirilgan investisiyalarning 2010–2024-yillardagi o‘zgarish tendensiyasi 
aks ettirilgan [11] (1-jadval).

1-jadval.
O‘zbekistonda qishloq xo‘jaligi tarmoqiga asosiy kapitalga investisiyalar hajmi dinamikasi (2010–2024 yy., 
mln. so‘m)

Yil Investisiyalar hajmi (mln. so‘m) Oldingi yilga nisbatan o‘sish (%)

2010 1 650 413,7 —
2012 2 735 667,5 65,8
2014 3 842 650,5 40,4
2016 4 754 605,0 23,7
2018 7 840 558,7 64,9
2019 11 720 668,5 49,5
2020 14 090 699,9 20,2
2021 16 370 296,3 16,2
2022 15 216 675,7 −7,1
2023 15 137 686,2 −0,5
2024 24 058 422,9 58,9

Manba: O‘zbekiston Respublikasi Milliy statistika qo‘mitasi ma’lumotlari asosida tuzilgan [11].

Jadval ma’lumotlari shuni ko‘rsatadiki, qishloq xo‘jaligi tarmog‘iga yo‘naltirilgan investisiyalar 2010-yildan 
boshlab izchil o‘sish tendensiyasini namoyish etgan: o‘n to‘rt yil ichida ularning mutlaq hajmi taxminan 14,6 
baravarga oshib, 1 trln. 650 mlrd. so‘mdan 24 trln. 58 mlrd. so‘mga yetgan. Ayniqsa, 2018–2021-yillarda 
investisiyalarning jadal o‘sishi kuzatilgan bo‘lib, bu davr O‘zbekistonda amalga oshirilgan agrar islohotlar va 
xorijiy investisiyalarni jalb etishga qaratilgan chora-tadbirlar natijalari bilan bevosita bog‘liqdir. 2022–2023-yillarda 
kuzatilgan qisqa muddatli pasayish global iqtisodiy beqarorlik va mamlakatning makroiqtisodiy muvozanatni 
saqlash choralariga bog‘liq bo‘lib, 2024-yilda investisiyalar hajmining rekord darajaga — 24 trln. so‘mdan 
oshishiga erishilishi ushbu sohada barqaror o‘sish salohiyati saqlanib qolganidan dalolat beradi [11]. ASM 
tarmoqlari ichida qishloq xo‘jaligi yetakchi o‘rinni egallashi bilan birga, o‘rmon xo‘jaligi va baliqchilik tarmoqlari 
ham investisiyalar nuqtai nazaridan sezilarli o‘zgarishlarni boshdan kechirgan. Quyidagi jadvalda ushbu uch 
tarmoqning investisiya dinamikasi qiyosiy tarzda keltirilgan [11] (2-jadval).

2-jadval.
ASM tarmoqlari bo‘yicha asosiy kapitalga investisiyalar taqqoslama tahlili (2015–2024 yy., mln. so‘m)

Yil Qishloq xo‘jaligi O‘rmon xo‘jaligi Baliqchilik
2015 4 501 542,4 2 490,2 11 382,7
2017 6 065 930,4 20 668,6 23 951,2
2019 11 720 668,5 190 279,9 288 192,9
2021 16 370 296,3 936 261,7 421 336,4
2023 15 137 686,2 1 703 670,9 162 999,5
2024 24 058 422,9 1 272 601,8 331 728,3

Manba: O‘zbekiston Respublikasi Milliy statistika qo‘mitasi ma’lumotlari asosida tuzilgan [11].

Taqqoslama jadval ASM tarmoqlari o‘rtasidagi investisiya strukturasidagi muhim nomutanosiblikni yaqqol 
namoyish qiladi: qishloq xo‘jaligi barcha yillarda umumiy investisiyalarning mutlaq ustun qismini tashkil etgan 
bo‘lsa-da, o‘rmon xo‘jaligi va baliqchilik 2019–2021-yillarda faol rivojlanish bosqichini boshdan kechirgan. 
Xususan, o‘rmon xo‘jaligiga investisiyalar 2015-yildagi 2,5 mlrd. so‘mdan 2023-yilda 1,7 trln. so‘mga oshib, 
amalda beqiyos miqdorda o‘sganligi ushbu sohadagi davlat e’tiborining kuchayganidan dalolat beradi. Baliqchilik 
sohasida esa 2020-yilda erishilgan 626,7 mlrd. so‘mlik rekord ko‘rsatkich keyinchalik pasaygan bo‘lsa-da, 2024-
yilda 331,7 mlrd. so‘mga qadar tiklanishi tarmoqning investisiya jozibadorligini saqlab qolganidan guvohlik 
beradi. Ushbu ma’lumotlar ASMda investisiya siyosatini yanada muvozanatlashtirish, ya’ni qishloq xo‘jaligiga 
ustuvor e’tibor saqlab qolgan holda o‘rmon va baliq xo‘jaligi tarmoqlarini izchil rivojlantirishni davom ettirish 
zarurligini ko‘rsatib turibdi, bu esa o‘z navbatida oziq-ovqat xavfsizligini ta’minlashning diversifikatsiyalashgan 
asoslarini mustahkamlashga xizmat qiladi [11].

X U L O S A  V A  T A K L I F L A R
O‘tkazilgan tadqiqot natijalariga ko‘ra quyidagi ilmiy xulosalar shakllantirildi.
Birinchidan, ASMda investisiyalardan foydalanish samaradorligi va oziq-ovqat xavfsizligini ta’minlash 

masalalari bir-biri bilan uzviy bog‘liq bo‘lib, ularni alohida-alohida emas, balki yaxlit tizim sifatida o‘rganish va 
tartibga solish zarur. Investisiyalar hajmi va sifati oziq-ovqat xavfsizligining barcha to‘rt ustuniga — mavjudlik, 
foydalanish imkoniyati, foydalanish va barqarorlikka bevosita ta’sir ko‘rsatadi.

Ikkinchidan, ASMda investisiyalar samaradorligini oshirishda innovatsion texnologiyalar, urug‘chilik va 
seleksiya, raqamlashtirish va suv tejovchi irrigatsiya tizimlarini joriy etishga ustuvor e’tibor qaratish zarur, 
chunki aynan ushbu yo‘nalishlar uzoq muddatli iqtisodiy samara va ekologik barqarorlikni birga ta’minlash 
imkonini beradi.

Uchinchidan, davlat-xususiy sherikchilik mexanizmlari agrar sektorga xususiy investisiyalarni jalb 
etishning samarali vositasi sifatida O‘zbekiston sharoitida yanada keng qo‘llanilishi va institutsional jihatdan 
mustahkamlanishi lozim.

To‘rtinchidan, oziq-ovqat xavfsizligini ta’minlashda saqlash, qayta ishlash va tashish infratuzilmasini 
rivojlantirishga mo‘ljallangan investisiyalar alohida strategik ahamiyat kasb etadi, zero mavjud yo‘qotishlarni 
kamaytirish yangi quvvatlar qurishdan kam bo‘lmagan samara berishi mumkin.

Beshinchidan, agrar investisiyalar siyosati ijtimoiy yo‘naltirilgan bo‘lishi, ya’ni kam daromadli aholi 
qatlamlarining oziq-ovqatdan foydalanish imkoniyatini ta’minlovchi mexanizmlar bilan birgalikda amalga 
oshirilishi shart.

Ushbu xulosalar O‘zbekiston Respublikasida ASMga oid investisiya siyosatini takomillashtirish va oziq-
ovqat xavfsizligini yanada mustahkamlash uchun ilmiy asosli tavsiyalar sifatida xizmat qilishi mumkin.

